
        Bad Schwartau 17.03.2019 

 

I am full (Eich sen voll) 

 
Wie ma dat erschdemo uus ameriganisch Vawandtschaft dehäm am Disch hocke harre, hon 

die noa gut Stieb gesaat: "I am full!" Jederäna von däne hot dat so gesaat, on meer konnde dat 

gar net gläwe. Die ware doch net besoff, die harre doch gar neist getronk oußa Wassa on e 

bissje Äppelwein, on dä war noch gespretzt.  

 

"Lokal fuud" wollde se esse, "from rechional kittchen". Do homma awwa geguckt. Meer 

wollde net em Lokal fuddere, dähäm am Disch werd gess, homma däne gesaat. Aach homma  

uus gefroot, wo et bei uus dann e Kittche gäb met hämischem Esse. Zeerschd homma do an 

uuse Bulles em Ingawäch gedaacht. Doch dä werd joo koum noch gebroucht, on se esse gets 

doo schonmoo gar neist. 

  

Do homma änfach uus selebst geback rond Bouerebrot ous da Bankkest offgeschnied on en 

große, dicke Scheiwe of de Disch gelaacht. Beim Brotschneiere met däm lang Messa ous da 

onnascht Schubelad muust eich emma an mei Oma denke, wie se se lebdaach dat groß Brot 

met da links Hand fest an ehr Brost geklemmt on met da rechts Hand dat schaaf Messa en 

änem Rutsch mette dedoarch of sich zu gezoh hot. Eich hat domols emma en Angst, se dät 

sich uerom ebbes debei abschneiere. 

 

Aach Blutwoarscht on Läwawoarscht hon uus Ami kriet. Vom letzte Schlaachde harre ma 

aach noch Schwardemae on Schinke am Stick ous da Reichakamma rousgehuul.  

Gorke on Tomade ousem Gaade hon dat fleischisch Gescherr e bissje abgewechselt.  

On noo drei Schmeere met ordelich Bodda droff saare die dann all: "I am full!" 

 

Wenn usaend full es, dann horra gesoff, dann dräht et sich ääm em Kopp. Die awwa hon sich 

die Beich gehall on hon noch ganz kloar geguckt on met uus so met Henn on Fies desgereert, 

wenn ma se aach ganz schlächt vastann hot. Doch ma hot dann schon erousgehoort, wie gut  

ihne all dat Omendesse an uusem Kichedisch geschmackt hot. 

  

Joore hennenoo gläwe eich däne dat noch omso mee, hon eich doch en da Zwischezeit selebst 

en Ameriga gesien, wat ma do for babbich Brot on wat for bond gefärebt Woarscht en denne  

Scheiwe et do so se esse get.  

 

Von däm Krom dehäm en Ameriga sen se ganz bestemmt noch nie full woar, hon eich ma so 

gedaacht. Doch wie ma dann noom Omendesse dat ganz Bier on aach dä soua Wein von da 

Muusel getronk harre, do ware ma all metenanna full gewäs.  

Do hots wiere gestemmt: I am full! (Eich sen voll)! 

 

 


